
Жәрмеңкеде барлық аудан мен Қы­
зылорда қаласының шаруалары өз 
өнімдерін өндіруші бағасымен ұсынды. 
Аудандардан 500-ге жуық жүк көлігімен 
мың тоннадан астам өнім жеткізілді.

Сауда сөрелеріне 150 тоннадан ас­
там күріш, 30 тонна ет және 35 тоннадай 
балық өнімдері, 300 тонна картоп, 300 
тоннадан астам көкөніс пен жеміс-жи­
дек, 250 тонна бақша, 10 тоннадай сүт, 
10 тоннаға жуық бакалея және кондитер 
өнімдері, 100 бас тоқты және 30 тонна 
жем-шөп қойылды.

Арал ауданының жәрмеңкесі халық­
қа ерекше көңіл-күй сыйлады. Әсіресе 
тұтынушылар Аралдың балығын алуға 
кезек тосты. Теңізді өлкенің шаруалары 
60 тоннадай өнім әкелген. Атап айтқан­
да, 15 тонна балық өнімдері, 20 тонна 
қауын-қарбыз, 4 тонна ет өнімдері, 20 
тонна қызанақ, 1 тоннадай сүт, 3 тонна 
ас тұзы бар. Сондай-ақ 40 бас қой мен 
тоқты жеткізілген.

Молшылық мерекесінің жәрмеңкесіне 
Қазалы ауданының шаруалары 10 тон­
на күріш, 12 тонна балық, 5 тонна ет, 20 
тонна бақша өнімдерін, 7 тонна асқабақ, 
15 тонна картоп, 10 тонна пияз, 3 тонна 
сүт өнімдері, 1 тонна Қазалы кәмпитте­
рін шығарды.

Қармақшы ауданынан 40 көлікке 
тиелген 100 тоннаға жуық өнім келген. 
Сатылымда 20 тонна күріш, 1,5 тонна 
балық, 30 тонна көкөніс, 25 тоннадай 
бақша, 10 тонна қызанақ, 1 тонна ет жә­
не кондитер мен сүт өнімдері, мал азығы 
бар. Ал өзіміздің Жалағаш ауданының 
шаруалары 200 тоннаға жуық өнімдерін 
қала тұрғындарына арзан бағада ұсын­

ды. Атап айтқанда, 40 тонна күріш, 40 
тонна картоп, 10 тонна сәбіз, 20 тонна 
пияз, 20 тонна асқабақ, 30 тонна қауын-
қарбыз, 30 тонна көкөніс өнімдері, 3 тон­
надан астам ет пен балық өнімдері, 1 
тоннадай сүт өнімдері бар.

Сырдария ауданынан жеткен 50 кө­
лік азық-түлік тауарларына толы. Мұнда 
тұрғындар қауын-қарбыз, жеміс-жидек, 
күріш, сүт өнімдері мен балық өнімдері­
нің саудасын қыздырды.

Барлығы 170 тоннадан астам, оның 
ішінде 25 тонна күріш, 60 тонна картоп, 
сәбіз, пияз, 10 тонна асқабақ, 40 тонна 
бақша, 2 тонна ет, сүт өнімдері, 5 тонна 
көкөніс пен жемістер, 2 тоннадан астам 
бакалея өнімдері халық сұранысына ие 
болды. Сонымен қатар 10 бас қой мен 
10 бас тоқты және 30 тонна мал азығын 
да саудалаушылар көп болды.

Тасбөгет кентінің орталық алаңында 
шиелілік шаруалар табиғи таза өнім­
дерін ұсынып, жәрмеңке көркін қыз­
дырды. Мұнда саудаға 150 тоннадан 
астам өнім қойылған. Атап айтқанда, 
20 тоннадан астам күріш, 30 тонна бақ­
ша өнімі, 50 тонна картоп, 12 тонна ас­
қабақ, 40 тонна көкөніс, 4 тонна ет, сүт 
өнімдері, 1 тонна бакалея өнімдері са­
тылды.

Астана даңғылының бойында орна­
ласқан Жаңақорған ауданының 50 кө­
лігінде 10 тоннаға жуық күріш, 45 тонна 
картоп, 30 тонна бақша, 60 тоннадан ас­
там көкөніс пен жемістер саудаға шыға­
рылды. Сондай-ақ ет, балық, кондитер 
өнімдері де бар. Сол жағалауға жай­
ғасқан Қызылорда қаласының шаруа­

лары 12 тонна күріш, 8 тонна картоп, 12 
тонна ет пен балық өнімдерін, 16 тонна 
қауын мен қарбыз, 6 тонна асқабақ, 15 
тонна көкөніс пен жеміс өнімдерін, 2 
тонна кондитер өнімдерін, мал азығын 
да ұсынды.

Биыл Сыр диқандары күзгі жиын-
терімге уақытылы кірісіп, толағай табыс­
қа қол жеткізді. 470 мың тоннаға жуық 
күріш жиналып, оның әр гектарынан 58,1 
центнерден өнім алынды. Дәнді және 
майлы дақылдар, картоп, көкөніс, бақша 
өнімдерінен де мол өнім жиналды.

Қызылорда қаласындағы Титов қыс­
тағында жалағаштық шаруалар ұйым­
дастырған жәрмеңкеде сауда жасауға 
келген жұрттың қатары көп болды. Әсі­
ресе шаһар жұрты Жалағаштың қауын-
қарбызын, етін, балығын, күрішін көптеп 
алды. Олардың қатарында қала тұрғы­
ны Ермекгүл Алпысбаева апамыз да 
бар. 

– Жалағаштық шаруаларға алғыстан 
басқа айтарым жоқ, жыл сайын қаншама 
жәрмеңке өткізіп, сапалы өнімдерін ха­
лыққа арзан бағада ұсынады. Бүгін ет, 
күріш, балық, Жаңадарияның қауын-
қарбызын және басқа да бақша өнім­
дерін көптеп сатып алдым. Өзім жала­
ғаштық шаруалар баптаған өнімдердің 
тұрақты тұтынушысымын десем де 
болады.  Бағасы да қалтаға айтарлықтай 
салмақ салмайды, сапасына ризамыз. 
Бүгінгі мерекемен Жалағаш жұртын 
құттықтаймын. Алла кәсіптеріне береке 
беріп, жыл сайын қамбалары астыққа 
тола берсін. Қазақта «елде болса, ерінге 
тиеді» деген керемет сөз бар. Міне, ау­

дан жұрты күзгі науқанды жоғары табыс­
пен қорытындылады. Оның жемісін біз­
де көріп отырмыз, – дейді қала тұрғыны.

Иә, расында биыл жалағаштық ша­
руалар аптап ыстықта тынбай еңбек ет­
ті. Күзгі науқанда қырманның астыққа 
толуы сол еңбектің өтеуі деп түйдік. 
Биыл ауданда 36712 гектарға ауыл ша­
руашылығы дақылдары егілді. Оның 
ішінде негізгі дақыл күріштің көлемі 19 
357 гектарды құрайды. 

Егілген ауыл шарушылығы дақыл­
дары уақытылы толығымен жиналып 
алынды. 19 357 гектар күріштің әр гек­
тарынан 59 центнерден өнім алынып, 
қамбаға барлығы 114 206 тонна өнім 
алынды. Бұл жәрмеңкеге Жалағаш ау­
данында өндірілген ауыл шаруашылығы 
өнімдері жеткізілді. 

Жәрмеңкеде ауданнан 60 автокө­
лікпен жалпы құны 42 млн 760 мың 
теңгенің азық-түлік өнімдері жеткізіліп, 
нарықтан 15-30 пайыз төмен бағада ха­
лыққа ұсынылды.

Мұнда қала тұрғындарына 172,2 
тонна азық-түлік өнімдері арзан бағада 
сатылды. Оның ішінде 40 тонна күріш, 
30 тонна картоп, 20 тонна пияз, 20 тон­
на асқабақ, 5 тонна қауын, 5 тонна қар­
быз, 10 тонна сәбіз, 4 тонна қызанақ, 3 
тонна қияр, 3 тонна болгар бұрышы, 3 
тонна қырыққабат, 2 тонна баклажан, 
3 тонна қызылша, 1 тонна жылқы еті, 1 
тонна сиыр еті, 2 тонна алма, 1 тонна 
балық бар. Сондай-ақ 5 тонна жем, 300 
жоңышқа пресс, 500 шөп пресс қала 
тұрғындарына арзан бағада сатылды.

Айта кетейік, биыл қала тұрғындарын 
азық-түлік өнімдерімен қамтамасыз ету 
мақсатында 3 мәрте ауыл шаруашылығы 
өнімдерінің жәрмеңкесін ұйымдастыру 
жоспарланған. Алдағы уақытта да қала 
тұрғындарына қажеттілік тудыратын 
азық-түлік өнімдері жәрмеңкеде халық­
қа қолайлы бағада ұсынылады.

Алтын күз – 2025 Мерей

Жұрт көңілінен шыққан жәрмеңке

Өткен апта соңында Сыр жұрты молшылық мерекесін атап өтті. Жұмада «Өнер» 
орталығында салтанатты шарамен басталған мереке сенбі күні жәрмеңкемен жалғасты. 
Арзан бағада сапалы өнім саудалаған жұрт ұйымдастырушыларға алғысын білдірді. 
Облыс әкімі Нұрлыбек Нәлібаев егін жинау науқанының аяқталуына орай «Алтын күз-2025» 
мерекесі аясында облыс орталығында ұйымдастырылған ауыл шаруашылығы өнімдерінің 
жәрмеңкесін аралап шықты. Оған Парламент Сенаты мен Мәжілісінің депутаттары, мемлекет 
және қоғам қайраткерлері, Қазақстанның Еңбек Ерлері қатысты.

Амандық-саулық сұрасып, кел­
ген жөнімізді айтып, қораға қарай 
беттедік. Халыққа ұлттық сусынды 
ұсынып жүрген ол шаруаға ширақ 
жан екенін бірден аңғартты. Қораға 
кіргеннен төрт түліктің әрқайсысымен 
күбірлеп сөйлесіп, сүтін сызылдатып 
сауған күйі әңгімесін бастады. 

– Иә, мал шаруашылығы қазақ­
тың қанында бар, жанымызға  жақын 
кәсіп қой. Жалпы түйенің пайдасы 
өте көп. Бір ғана сусыны мың түрлі 
ауруға ем. Көршілес ауылдардан, 
кент тұрғындарынан жиі тапсырыс 
түседі. Одан бөлек өнімдерімді ап­
тасына бір рет Қызылорда мен 
Алматы қаласына 60-70 литрдей 
жіберіп тұрамыз. Тұтынушылар кө­
біне той-томалаққа, емге алдын ала 

тапсырыс беріп қояды. Түйенің бас­
қа малдан ерекшелігі, асып бара 
жатқан бейнеті жоқ. Өзі жайылып, 
келіп-кетіп жүреді. Әйелім мен ба­
лам қолғабыс етеді. Мен түйені сау­
сам, келіншегім биені сауады, – дей­
ді Дастан Керейтбайұлы.  

Тынымсыз тірлігі жемісін беріп 
отырғанын айтқан кейіпкеріміз бие 
сауып, саумал сатумен де, жылқы 
бордақылаумен де айналысады. 
Айтуынша, жаз мезгілінде күніне 
7-8 адам саумал ішуге келеді. Оның 
ішінде кент тұрғындарынан бөлек 

ауылдан да келетін ағайындар бар. 
Іскер азамат сауынға байланған 
биені үркітіп алмай жуасытқан тиімді 
екенін айтады. Ол қорасындағы бие­
лерді күніне үш сағат сайын 6 рет са­
уып, 60 литрдей өнім алып отыр. 

Жалпы саумал сан ауруға ем, 
денсаулыққа өте пайдалы. Оны 
күнделікті тұтынатын тұтынушылар 
қатарының артқанынан аңғаруға бо­
лады. Жылдың қай мезгілі болсын 
саумалды емге пайдаланатындар 
көп. Себебі саумал асқазан, өкпе, 
жүрек ауруларына ем, қанайналым, 

ішек жұмысын қалыпқа келтіреді. 
Кейіпкеріміздің айтуынша, тұрғын­
дар арасында қымызға да сұраныс 
жоғары. Жылқы малы жыл он екі 
сауылатындықтан ата-бабамыз жыл 
мезгіліне қарай қымызды уыз қы­
мыз, жазғы қымыз, күзгі және қысқы 
қымыз деп бөлген. Кәсіпкердің сөзіне 
сүйенсек, уыз қымыз – бие сүтінің 
уыз дәмі таралған кезде ашытылған 
қою қымыз. Ал сары қымыз – жаз ор­
тасындағы, шөп әбден пісіп, буыны 
қатқан кездегі қымыз. Түнемел қы­
мыз – мол қордың үстіне сүт қыш­

қылы арнаулы торсықта сақталып, 
екі тәулік сапырылып, пісуі жеткен 
қымыз. Сондай-ақ құнан қымыз 
үш тәулік бойы ашытылса, бал 
қымыз – бал, қант секілді тәтті қо­
сып дайындалған қымыз түрі. Оны 
сырқат адамға, балаларға, жаңа бо­
санған жас әйелдерге береді. 

Мұнан бөлек төрт тәулік ашы­
тылатын қымызды дөнен қымыз 
деп атайды екен. Ал бесті қымызды 
– бес тәулік ашытса, асау қымызды 
бесті қымыздан да көп ашытады. 
Кейіпкерімізбен әңгіме барысында 
бұл сусынның дайындалуына қарай 
жуас, қорабалы, сірге жияр деген 
түрлері де барын білдік. Төрт түлік­
тен табыс тауып отқан бұл отбасы 
атакәсіпті өрістету ісін бір жолға қой­
ған. Бүгінде ол 10 түйені екі мезгіл 
сауып, одан күніне 60 литрдей өнім 
алуда. 

– Шұбат ашығаннан кейін оны 
тұтынушыға ұсынар алдында шай­
қап, көпіршігін жақсылап аралас­
тырып беру керек. Бұл түлік суды 
аз ішетіндіктен сүті майлы болып 
келеді. Шұбаттың құрамында май, 
әртүрлі витаминдер өте көп. Сон­
дықтан бұл өнімді халық емдік мақ­
сатта ішеді. Жасы ұлғайған қарттар,  
қандайда бір сырқат түрімен ауыр­
ған науқастар шұбатты ішкеннен ке­
йін ұйқысы жақсарып, сергіп, ақы­
рындап ауруынан айығады, – дейді 
Дастан Керейтбайұлы. 

«Арнайылап келген екенсіндер, 
үйге кіріңдер» деп төрін ұсынған 
Дастан ағаның шұбатынан дәм 
тату бізге де бұйырды. Иә, расында 
кәсіпкердің шұбаты жұрт мақта­
ғандай ерекше, қою екен. Дастан 

аға дастарқан басында өнімдері күні 
кеше Қызылорда қаласында өткен 
ауыл шаруашылығы өнімдерінің 
жәрмеңкесіне қойылып, бірер сағат­
та таусылып қалғанын айтады. 

– Өздеріңіз білетіндей, шұбат –  
бойға қуат, дертке дауа. Мен Дастан 
ағаның тұрақты тұтынушыларының 
бірімін. Өзімнің және отбасымның 
саулығы үшін, жиі шұбат аламын. 
Дастан ағаның шұбатының дәмі тіл 
үйіреді. Шөлімізді басып қана қой­
май, біраз ауруға ем ретінде де қол­
данамыз. Одан бөлек той-томалаққа 
жиі тапсырыс береміз, – дейді кент 
тұрғыны Айнұр Смайлова. 

Атакәсіпті алға оздырып, түйе 
байлап, шұбат баптаған, бие бай­
лап, саумал сатқан бұл отбасының 
күнделікті тіршілігі осындай. Аудан 
тұрғындарының бірі дертіне шипа 
тауып, алғысын жаудырса, енді бірі 
қаладан келген қонаққа ауыл өні­
мін мақтанышпен ұсынып, бір мар­
қайып қалады. Жалпы кез келген 
адам кәсіптің қай түрін қолға алса 
да, оған бар ынта-жігерімен кіріс­
песе, нәтиженің болуы екіталай. 
Ал біз әңгімелеп отырған еңбекқор 
ағамыз бұл кәсіптің қыр-сырына 
жастайынан қанық. Көбісі айналы­
суға тәуекел таныта бермейтін түйе 
шаруашылығын қолға алу Дастан 
ағайдың іске деген табандылығын 
танытса керек. Еңбекке деген адал­
дықтан бірнеше кәсіп түрін бір ар­
наға тоғыстырған кейіпкеріміздің қо­
ңыр тірлігінің тынысы осы. 

Ақтоты ЕРЖАНҚЫЗЫ

Ұлттық сусындарды ұлықтаған кәсіпкер
Бала күнінен атакәсіпке 

бейім болған Дастан 
Жарасбаев былтыр 
төмен пайызбен несие 
алып, кәсібінің көкжиегін 
кеңейткен. Төрт түліктің 
ішінде таңдауы түйе 
мен жылқыға түсіпті. Ол 
қазіргі таңда төрт түлікті 
ауласындағы қорада 
бағып, төл сусыннан 
табыс тауып отыр. Осы 
ретте кеше кейіпкеріміздің 
шаңырағына арнайы 
аялдап, кәсібінің бүгінгі 
тынысымен танысуды 
жөн көрдік. 

– 17 қазанда аймақ басшысының қатысуымен Қызылорда 
қаласында егін жинау науқанының аяқталуына орай «Алтын күз 
– 2025» салтанатты шарасы өтті. Аталған іс-шарада ала жаздай 
маңдайы күнге, табаны құмға күйген мәртебелі еңбек адамдары 
марапат төрінен көрініп, зор құрметке бөленді. Сонымен қатар 
Жалағаш ауданы «Ауыл шаруашылығы саласына инвестиция 
тарту бойынша озат аудан» номинациясына ие болды. Бұл – ауда­
нымыз үшін үлкен жетістік. Баршаңызды осы айтулы марапатпен 
шын жүректен құттықтаймын, – деді аудан әкімі.

Сонымен бірге 18 қазан күні «Алтын күз – 2025» мерекелік 
іс-шарасы аясында ауыл шаруашылығы өнімдерінің жәрмеңкесі 
ұйымдастырылып, Қала тұрғындарына ауданнан жеткізілген 200 
тоннаға жуық өнім нарықтағы бағадан 15-30 пайызға төмен бағамен 
ұсынылды. Аталған шараға аудан әкімінің орынбасарлары, ап­
парат басшысы мен қызметкерлері, кент және ауылдық округ әкім­
дері, бөлім басшылары, тиісті мекемелер мен шаруашылық құры­
лымдары белсене қатысып, жәрмеңкенің жоғары деңгейде өтуіне 
үлес қосты. 

– Бұл шараны ұйымдастыруда бірлік пен ауызбіршілік та­
нытқан баршаңызға аймақ басшысының және өз атымнан шы­
найы алғысымды білдіремін. Алдағы уақытта да ел игілігі жолында 
бірлесе атқарған еңбегіміз жемісті болсын, – деді Ардақ Ибраимов.

Мәжілісте аудандық мәслихат төрағасы Өмірзақ Елеусінов 
марапатталған азаматтарды құттықтап, ел игілігі жолындағы 
еңбектеріне табыс тіледі.

Айта кетейік, Республика күні мерекесі қарсаңында ауданда 
«Алтын күз – 2025» салтанатты шарасын өткізу жоспарланып 
отыр. Шара барысында ала жаздай тынымсыз еңбек етіп, жоғары 
нәтижелерге қол жеткізген ауыл шаруашылығы саласының озат­
тары мен ауданның әлеуметтік-экономикалық дамуына елеулі 
үлес қосқан азаматтар марапатталады.

Жиын соңында аудан әкімі алдағы мерекелік іс-шараларға да­
йындықты күшейтіп, олардың жоғары деңгейде өтуін қамтамасыз 
етуді тапсырды.

Е.АНУАРҰЛЫ

Кеше аудан әкімі Ардақ Ибраимовтың 
төрағалығымен мәжіліс өтті. Жиында Ардақ 
Әбдіғаппарұлы Қызылорда қаласында өткен 
«Алтын күз – 2025» мерекесі аясында ауыл 
шаруашылығы өнімдерінің жәрмеңкесін 
жоғары деңгейде ұйымдастыруға атсалысқан 
сала мамандарын облыс және аудан әкімінің 
алғыс хатымен марапаттады. 

Сала мамандары 
құрметке бөленді

Айта кетейік, өндірістік бөлімше ба­
засына тіркелген жалпы 91 бюджеттік 
мекеме мен 151 заңды тұлға су есептегіш 
құралымен ауызсу пайдалануда. Жеке 
тұлғалардан 6 873 абоненттен, ауызсу 
пайдаланушы 34 191 тұрғын тіркелген. 
Оның ішінде су есептегіш құралымен 5 
999 тұрғын үй қамтылған. 

Бөлімшеге жыл басынан бері фи­
лиалдан су есептегіш құралын орнату 
үшін  647 су есептегіш құралы бөлінген. 9 
айлық көрсеткіште нақты ауыстырылған 
су есептегіш құралдарының саны  682 
данаға жетті. Жарамдылық мерзімі – 5 
жыл, мерзімі өткен соң қайта ауыстыруға 
жатады. 

– Су есептегіш құралы мерзімі өткен 
соң ауыстыру жұмыстарын жүргізу үшін 
1790 теңге төлем жүргізу қажет. Або­
нент су есептегіш құралын жаңадан 
орнатқан жағдайда жеке тұлға үшін  4 
300 теңге, заңды тұлға үшін 5 230 теңге 
болып табылады. Бітеме (пломба) басу 
275, су есептегіш құралының белгісіз 
жағдайлармен бітемесі үзіліп немесе 
су есептегіш құралын ауыстырған жағ­
дайда қайта бітеме басу үшін 550 теңге 
алынады. Су есептегіш құралы бол­
ған кезде 1 адамға арналған тұтыну 
нормативі кезінде тәулігіне 140 литр 
мөлшерінде есептеледі. Ауызсу ысы­
рабына жол бермеу үшін, бөлімше та­
рапынан су есептегіш құралын орнату, 
мерзімі жеткен құралдарды ауыстыру 
жұмыстары атқарыла береді, – дейді 
Ғани Дюсекбаев. 

Спикер бөлімше мен тұрғындар ара­
сында келісім-шартқа отыруға мүмкіндік 

барын айтады. Келісім-шарттың мәні, 
абоненттің су есептегіш құралына де­
йінгі ауызсу жүйесінде ақау орын алса, 
бөлімше тарапынан келісім-шарт шең­
берінде  слесарь-жөндеуші мен кран ма­
шинисінің қызметтері тегін көрсетіледі. 
Келісім-шарт мерзімі – 1 жыл, жеке тұл­
ғалар үшін – 2500 теңге, заңды тұлғалар 
үшін – 4400 теңге. 

– Жалпы 2025 жылдың 9 айында 
аудан бойынша таратылған су көлемі 
және ауыз су қаржысын жинауда нақты 
жұмыстар атқарылды. «Жалағаш ауда­
нының оқшау сумен жабдықтау жүйеле­
рін пайдаланушы өндірістік бөлімшесі 
тарапынан 2025 жылы 629 515 текше 
метр ауызсу тұтынушыларға таратылды. 
Таратылған су көлемінен   68 804 491,008 
теңге қаражат жиналды. Оның ішінде 21 
518 740,59 теңгесі жеке тұрғын үйлердің 
қаржысы болып табылады. Жыл аяғына 
дейін қаржы жинау жұмыстары жалға­
сын табады, – дейді спикер. 

Ол жыл басынан бері филиал тара­
пынан ұйымдастырылған рейдтік іс-ша­
ралардың нәтижесінде рәсімделген 
тексеру актілері 100 пайыз өндірілгенін 
айтады. Орын алған су шығындарын 
болдырмау үшін су есептегіш құралын 
100 пайызға жеткізу қажеттігін қаперге 
салды. Алдағы уақытта осы бағыттағы 
жұмыстар жалғасатынын жасырмады.

Осыған дейін субсидия қаржысын 
игеру жұмыстарында кейбір елді мекен­
дерде адам санының айырмашылығы 
орын алған. Алайда қазіргі таңда ауыл 
әкімшілігі мен бөлімшенің есебі бір жүйе­
ге келтірілген. Сондықтан бөлімше бас­

шысы алдағы уақытта бұл бағыттағы 
жұмыстар қиындық туғызбайтынын ай­
тады.  

Ауданда биыл 9 айда 314 апаттық 
жағдай орын алған. Қалыптасқан мә­
селені дер кезінде қалпына келтіру бо­
йынша тиісті жұмыстар атқарылуда. 
Апаттық жағдайлардың көпшілігі ауызсу 
құбырының жарылуы, құдық ішіндегі 
фасонды бөліктің шіруі және ауызсу мұ­
нарасының шіруі болып отыр. Ауызсу 
мұнарасы бойынша Бұқарбай батыр 
елді мекенінің 50 текше метр және Жа­
ңаталап елді мекенінің 25 текше метр 
ауызсу мұнарасын ауыстыру қажет. 
Бөлімшеге қарасты Жаңаталап, Жаңа­
дария, Далдабай, Мырзабай, Жаңа­
қоныс елді мекендерінде қазіргі таңда 
әрқайсысында бір-бірден су ұңғымасы 
жұмыс істеп тұр. Спикер аталған елді 
мекендерде апаттық жағдайлар орын 
алып жатқанын жасырмады. Сондай-
ақ ұңғыманың істен шығу қаупі бар. Ке­
неттен туындауы мүмкін апаттық жағ­
дайларда елді мекендерді ауызсусыз 
қалдырмау үшін әр елді мекенге қосым­
ша екінші ұңғыма салу қажеттігі туындап 
отыр. Қазіргі таңда екінші ұңғыма жұмыс 
жасап тұрған жоқ. Ауызсумен жабдықтау 
жүйесін эксплуатациялық қалыпты жағ­
дайда ұстап тұру, жоспардан тыс апат­
тық жағдайларды шұғыл қалпына кел­
тіру және жоспарлы алдын ала жөндеу 
жұмыстары уақытылы атқарылуда.

Ғани Дюсекбаев халық тұтынатын 
ауызсу сапасы да бақылауда екенін ай­
тады. Тұтынушыларға берілетін ауызсу­

дың сапасын анықтау мақсатында ау­
дандық СЭС мекемесімен келісім-шарт 
жасалып, ай сайын ауызсудың үлгісі 
алынып, су құрамы тексеріліп отырады. 
Сонымен қатар су құбыры және су сақ­
тау қоймаларына көктемгі-күз мезгілінде 
жуу және залалсыздандыру жұмыстары 
СЭС мекемесінің мамандарының қаты­
суымен өз деңгейінде жүргізіліп отыра­
ды. 

– Суды залалсыздандыру жұмыста­
рына филиал тарапынан гипохлорит 
кальция  ұнтағы жылына 2 рет бөлінеді. 
Ауыз су қоймаларын залалсыздандыру 
жұмыстары жылдың көктем және күз 
мезігілдерінде аудандық СЭС меке­
месіне ескертілу арқылы атқарылады. 
Дизельді электр станса және автотех­
ника жайына келсек, ауданда 17 ДЭС 
қондырғысы бар. Оның ішінде 3 ДЭС 
қондырғысы жұмыс жасамайды, яғни 
жөндеу жұмыстарын қажет етеді. Атап 
айтқанда, Далдабай Жалтынов, Дәуім­
бай және орталық насос стансаларын­
дағы дизельді электр стансалары. Жос­
парлы алдын ала жөндеу жұмыстары да 
жүріп тұрады, – дейді спикер.  

Жыл басынан бері жоспарлы алдын 
ала жөндеу жұмыстары өз деңгейінде 
атқарылуда. Оның ішінде насос станса­
ларын сырлау, ақтау, ашып-жабу рет­
тегіш арматуралары мен гидранттар­
ды майлау жұмыстары да жүргізіледі. 
Күрделі жөндеу жұмыстарына қажетті 
ашып-жабу арматуралары, вантуз және 
қайтарма клапандары қажетті сұра­
ныспен филиалдан жеткізілуде. Қазіргі 
таңда филиал тарапынан Жалағаш ау­
даны Еңбек ауылындағы насос стан­
циясына және Жалағаш кенті Нысанбай 
жырау көшесі бойындағы 225 м d-225 мм 
труба ПХВ ауыстыру, қалпына келтіру 
жұмыстары жүргізілген. Мырзабай ахун 
мен Жаңаталап ауылындағы насос стан­
цияларына күрделі жөндеу жұмыстарын 
жүргізу жоспарда бар.

Бөлімше басшысы алдағы уақытта 
аудан көлеміндегі барлық насос станция­
ларына күрделі жөндеуді қажет ететін 
нысандарға ақау актілері жасалып, 
Қызылорда қаласындағы «Сыр суы» 
филиалына жолданып, жоспарға сәй­
кес зерделеніп жатқанын айтады. Тар­
қатып айтсақ, олардың қатарында 
Жалағаш кенті Мырзалиев көшесі №24 
мекен-жайда орналасқан әкімшілік ғи­
мараты және насос станциясы, Жала­
ғаш кенті Дәуімбай насос станциясы, 
Жалағаш кенті Мысық би насос стан­
циясы, Таң, Мөрәлі Шәменов, Бұқарбай 
батыр, Мәдениет, Қаракеткен, Еңбек, 
Д.Жалтынов, Аққұм, Ақсу ауылдарын­
дағы насос станциялары бар. 

– Сонымен қатар Жалағаш кенті 
Тұңғышбаев көшесі мен Жеңістің 50 
жылдығы көшесінің бойы, Абай көшесі 
мен Рахимов көшесінің қиылысы, Жел­
тоқсан көшесі мен Бұқарбай батыр кө­
шесінің қиылысы, Рахимов көшесі мен 
Әйтеке би көшесі аралығы, І.Қабылов 
көшесі мен Т.Қыстаубаев көшесі қиы­
лысы, Т.Қыстаубаев көшесі мен І.Қа­
лыбаев көшесі қиылысындағы тұйық­
талған ауызсу жүйесін жаңадан жүргізу 
арқылы қосу жұмыстары қарасты­
рылуда. Халыққа тәулік бойы сапалы 
ауызсу жеткізу мақсатында алдағы уа­
қытта тиісті жұмыстар жалғасын табады, 
– деді бөлімше басшысы.

Кенжетай ҚАЙРАҚБАЕВ

Аудан жұрты тәулік бойы ауызсумен қамтылған

«Жалағаш ауданының оқшау сумен жабдықтау жүйелерін пайдаланушы» өндірістік 
бөлімшесі халықты ауызсумен қамтамасыз етуден бөлек, орын алған апаттық жағдайларды 
қалпына келтіру, таратылған ауызсу көлемінің қаржысын жинау жұмыстарын атқарады. 
Биыл мамандарды толықтыру жұмыстарының нәтижесінде 98-ден 121-ге өскен. Елді 
мекендердегі насос станса машинистері де 3 маманға толыққан. Бөлімше теңгеріміне жаңадан 
2 техника  қосылды. Аудан жұрты бүгінде тәулік бойы ауызсумен қамтамасыз етілген. 
БАҚ өкілдерімен өткен брифингте Жалағаш ауданының оқшау сумен жабдықтау жүйелерін 
пайдаланушы өндірістік бөлімшесінің басшысы Ғани Дюсекбаев осылай деді. 

Ол бұл балабақшаға 1990 жылы жұ­
мысқа орналасты. Сол уақыттан бері 
артылған сенімді ақтап, мұндағы бала­
лардың асына ұқыппен қарайды. Бас­
шылық та оның осыған дейінгі жұмысын 
жоғары бағалап отыр. 

– Біз осы балабақшада 35 жылдық 
еңбек өтілі бар Ләззат Исмайылқызымен 
мақтанамыз. Бір мекемеде ұзақ жыл 
еңбек ету екінің бірінің қолынан кел­
мейді. Ал ол осынша уақытта мұндағы 
балаларға дәмді ас дайындап, абырой­
ға бөленді. Қасындағы тағы екі көмек­
ші аспазбен балаларға алты мезгіл ас 
әзірлейді, – дейді №19 санаторлық бө­
бекжай-бақшасының меңгерушісі Жа­
нат Төлешқызы.

Кейіпкеріміздің күнделікті жұмысы та­
ңертең сағат 7:30-да басталады. Таңер­
теңнен кешке дейін осындағы балаларға 
6 мезгіл ас әзірлейді. Балалардың таңғы 
асы 8:20-да дайын болуы керек. Ал түскі 
асқа 2 түрлі тағам тағы әзірлейді. Мұнан 
кейін бесін ас, кешкі ас балаларға рет-
ретімен әзірленеді. Осы жұмыстардың 
барлығында Ләззат Исмайылқызы сыр 
берген емес. Бұл сөзімізге 35 жылдан 
бері балалардан немесе ата-аналардың 
олардың тұтынатын асына қатысты еш­
қандай арыз-шағым түспеуі дәлел. 

Бас аспаз жұмысына аса ұқып­
пен қарайды. Мәселен, аспаздың он­
күндік ас мәзірі бар. Бір күні бері­
летін тағам сол он күннің ішінде 
қайталанбауы керек. Осыдан-ақ бұл 
балабақшаның балалардың асына 
қандай ұқыппен қарайтынын бағамдай 
беріңіз. Ал әр әзірленген астан күнде­
лікті сынама алынады. Мұның бәрі сақ­
тық шараларында маңызды рөл атқа­
ратыны айтпаса да түсінікті. Мәселен, 

ертең осындағы балалардың бірінің 
денсаулығы сыр берсе, олардың тұты­
натын асынан ба, әлде басқадан ба, 
сол жағына көз жеткізу үшін алынады. 
Әзірге балабақшада мұндай жағдайлар 
орын алған жоқ. 

– Осында 35 жылдан бері еңбек етіп 
келемін. Сол уақыттан бері ата-аналар 
болмаса балалар тарапынан ешқандай 
шағым болған жоқ. Біз балалардың 
тағамын әзірлеу кезінде жауапкершілікті 
бірінші орынға қоямыз. Өзіміз де ата-
анамыз, сондықтан әрбір баланың ден­
саулығы біз үшін маңызды. Мейлінше 
олардың құнарлы ас ішуін қамтамасыз 
етеміз. Өзім осы аспаз мамандығын 
оқыдым, аспаз болуды мақсат еттім. 
Шүкір, бұл салада жалпы 40 жылдық 
тәжірибем бар. Осынша уақытта ас да­
йындау ісінде қаншама тәжірибе шың­
дадым, – дейді кейіпкеріміз.

Айта кетейік, №19 санаторлық бө­
бекжай-бақшасы 90 орынға лайықтап 
салынған. Бүгінде мұнда 85 бала тәлім 
алады. Олардың тәлім-тәрбиесіне 18 
педагог жауапты. Мұнда балалар 1,5 
жастан бастап қабылданады. Қазірдің 
өзінде 4 топ бар. 2-3 жас аралығындағы 
балалар кіші топта болса, 3-4 жас ара­
лығындағы тағы ортаңғы топ бар. Ал 4-5 
жастағы балалардан құралған ересек­
тер тобы тағы бар.

Ләззат Исмайылқызы мұнда бала­
лардың асына ерекше мән берілетінін 
айтады. Тіпті оларды әзірлеуге арналған 
азық-түлік өнімдерінің сапасына да 
ұқыппен қарайды. Әзірге азық-түліктен 
ешқандай мәселе жоқ, тіпті асханадағы 
құрал-саймандар да уақытылы жаңар­
тылады. Апталық азық-түлік өз қойма­
ларында сақталады. Қажетті заттарға 

алдын ала тапсырыс беріліп, құнарлы 
өнімдер жеткізілуде. 

– Балалардың күнделікті асын да­
йындау да оңай шаруа емес. Олардың 
ересектерге қарағанда иммунитеті әлсіз 
болып келеді. Сондықтан күнделікті 
тұтынатын асының құрамына аса ұқып­
пен қараймыз. Сағат 7.20-дан бастап 
олардың кешке дейін уақытылы та­
мақтануын қамтамасыз етеміз. Қазір 
85 бала бар, әр топтың өзінің ас ішетін 
уақыты болады, сол кесте бойынша ас 
әзірлейміз, – дейді тәжірибелі аспаз.

Саналы ғұмырын өз мамандығына 

арнап, сол жолда абыройға бөленген 
кейіпкеріміз бүгінде балаларынан не­
мере сүйіп, әже атанып отыр. Отба­
сында да бала тәрбиесіне жауапкерші­
лікпен қарайтын Ләззат Сүгірова осы 
мекемеде балаларға қызмет жасап 
жүргеніне еш өкінбейді. Өйткені ол аспаз 
болуға бел буды, сол жолда көп ізденді. 
Қазір 40 жылдан бері сол мамандығы 
бойынша табанды еңбек етуде. Оның 
аспаз саласындағы еселі еңбегі кейінгі 
буынға үлгі болары анық.

К.ҚАЙРАҚБАЕВ 

Ас дайындаудың шебері
Ләззат Сүгірова 1980 жылдардың басында аспаз болып 

еңбек жолын бастады. Сол уақыттан бері ас дайындаудың 
шеберіне айналды. Бүгінде аудан орталығындағы №19 
санаторлық бөбекжай-бақшасының бас аспаз болып 
абыройлы еңбек етуде.

ЖРВИ, оның ішінде ең көп тарағаны – тұмау, спикер 
оның көктем, күз, қыс айларында көбірек байқалып, 
маусымдылығымен сипатталатынын айтады. Сәуір-қазан 
айларында эпидемиялық кезең басталып, ЖРВИ және 
тұмау аурулары жиі тіркеледі. 

– Тұмау – жіті респираторлық вирустық инфекция тобы­
на кіретін тұмау вирусы тудыратын жіті ауру. Тұмаумен 
ауыратындардың саны артқан сайын оның асқынуы да 
өршиді. Қыс айларындағы сырқаттанушылық шегі адам­
дардың, әсіресе балалардың, жұмыс орындарында, 
мектептерде, балабақшаларда және қоғамдық көлікте 
тығыз байланыста және өте белсенді болуымен түсін­
діріледі. Вирустар төмен температура кезінде ұзақ сақта­
лады. Сілекей мен қақырық тамшыларында болатын 
тұмау вирусы, осы тамшылар төсекорында, жұмыс үсте­
лінде, т.б жерлерде кепкен соң және оларға сіңгеннен 
кейін белсенділігін екі аптаға жуық, ал бөлме шаңында 
бес аптаға дейін сақтайды. Барлық дезинфекциялаушы 
құралдар тұмау вирусын тез жояды және осы құралдарды 
қолданып, стандартты ылғалды тазалық үй-жайларды 
залалсыздандыру тиімді тәсіл. Бөлмелерді жиі желдетіп 
тұруды да ұмытпаған жөн. Тұмауды жеңіл ауру деп қарауға 
болмайды. Оның асқынулары қауіпті ауруларға апарып 
соқтырады. Тұмаудың асқынуларына құлақ, тамақ, мұрын 
аурулары, жүйке жүйесіне байланысты асқынулар, сондай-
ақ созылмалы аурулардың жүрек, қантамыр, өкпенің қабы­
нуы тарапынан, қант диабеті және эндокриндік жүйесінің 
басқа да өршуі жатады, – дейді ауданның бас санитары.

Асқынулар әсіресе 3 жасқа дейінгі балалар арасында 
жиі кездесетін көрінеді. Себебі олардың иммунитеті әлі 
жетілмеген және жүйке жүйесі толық қалыптаспаған. 

Адам өзін және жақындарын тұмаудан әсіресе эпидемия 
кезінде толығымен қорғау мүмкін емес. Бұл уақытта адам­
дар арасында жиі суықтап, жөтел, әлсіздік, дене қызуының 
жоғарылауы байқалады. Тұмау вирусы ауа тамшылы жол­
мен беріледі. Түшкіру және жөтелу кезінде сілекей там­
шылары айналадағы заттарға жабысып, шаңмен бірге ауа 
арқылы тыныс жолдарымен ауызға түседі. Тұмау бел­
гілерінің бірі – дене қызуының көтерілуі, қалтырау, бас 
ауруы, бұлшық еттер мен буындардағы ауырсыну. 

Ауру тез басталады, екінші күні  мұрынның аздап бітелуі 
және құрғақ жөтел пайда болады. Тұмау таралмау үшін 
алдын алу шараларын қолдану қажет және қарапайым 
ережелерді сақтау керек. Тұмауға қарсы дер кезінде егілу 
керек. Адамдар көп жиналатын жерлерде және қоғамдық 
көлікте болу уақытын қысқартқан жөн. Медициналық 
бетперде кию де артық болмайды, түшкіргенде ауызды 
бет орамалмен немесе шынтақпен  бүркеу керек. Қолды 
сабынмен үнемі және мұқият жуу немесе қолды өңдеуге 
арналған спиртті құралмен сүрткен дұрыс. Үй-жайларды 
ылғалды жинау, желдету  және ауаны ылғалдандыруды жү­
зеге асыру маңызды.  Ағзаның жүйелі шынығуы, толыққанды 
ұйқы, дұрыс тамақтану да маңызды рөл атқарады.	

Спикер тұмау пайда болған кезде дереу дәрігерге қаралу 
керектігін қаперге салды. Өз бетімен емделу қауіпті көрінеді. 
Өйткені науқастың жағдайын тек дәрігер тексеріп, аурудың 
ағымын бағалай алады.  

Тұмаудың алдын алудың ең тиімді әдісі – белсенді 
иммунизациялау, яғни тұмауға қарсы вакцинациялау. Биыл 
тұмауға қарсы вакцинациялау 15 қыркүйектен басталды. 
Бұл шара ЖРВИ кезеңінде халықтың тұмауға қарсы тұрақты 
иммунитетін қалыптастыру үшін жасалады. Жыл сайын 
ауданда ақысыз түрде жұқтыру қаупі жоғары халықтың 
тәуекел топтарына жататын медициналық қызметкерлер, 
2-3 кезеңдегі жүкті әйелдер, жабық мекемедегі балалар, 
сәбилер, қарттар, жиі ауыратын 6 айдан асқан әлсіз 
«Д» есепте тұратын балалар, созылмалы аурулары бар 
контингенттерге вакцинациялау ұсынылады. Тұмауға қарсы 
егу аурудың асқынуынан сақтайды. ДДСҰ ұсыныстарына 
сәйкес тұмауға қарсы ұжымдық иммунитетті қалыптастыру 
үшін халықтың жалпы санының кемінде 10 пайызын вак­
цинациялау қажет. Екпеден бас тартпаған жағдайда 
тұмаудан сақтануға мүмкіндік туады. Спикердің сөзінен 
ұққанымыз осы.

Кенжетай БАЛҒАБАЙҰЛЫ
 

ЖРВИ – әртүрлі вирустармен тыныс алу 
жолдарының зақымдануынан пайда болатын 
жұқпалы аурулар. Олардың арасында аденовирус, 
риновирус, тұмау вирусы және басқалар бар. 
Ауру қоздырғыштары тыныс алу жолдарының 
эпителий жасушаларына еніп, вирустар көбейіп, 
қанға енеді. Бұл интоксикацияның жалпы 
белгілерін тудырады, яғни қызба, бас ауруы, 
жалпы әлсіздік пайда болады. Сонымен қатар 
мұрынның бітелуі, мұрыннан су ағу, тамақтың 
ауруы, көздің шаншуы, жас ағу, жөтел, кейде 
ұстама тәрізді құрғақ жөтел, қақырық түсуі мүмкін.  
Әдетте инфекция көзі ауру адам болып табылады. 
Вирустар ауа тамшылы жол, яғни түшкіру, сөйлесу 
арқылы науқас адаммен байланыс жасағанда  
жұғады. БАҚ өкілдерімен өткен брифингте 
аудандық санитариялық, эпидемиологиялық 
бақылау басқармасының басшысы Гүлзираш 
Айымбетова бұл дерттің алдын алу шараларын 
кеңінен тарқатты. 

Тұмау – өте жұқпалы ауру

Сағындық ана, өзіңді
Зымырап жатқан уақыт деген осы, 

аяулы анамыз Алтынкүл Әбілқайқызының 
ортамызда күліп-ойнап жүргені кеше ғана 
сияқты еді. Балаларының бағдаршамы 
болған сол ардақты жанның бақиға бет 
түзегеніне де жыл болыпты. Тағдырдың 
басқа салған сынағына сабыр қылмасқа 
шара жоқ, пенденің қолынан келетін 
жалғыз амал – сағынышпен еске алып, 
рухына құран бағыштау.

Алтынкүл Смағұлова 1962 жылы Қар­
мақшы ауданында дүниеге келген. 1985 
жылы Алматы Халық шаруашылығы 
институтын «Бухгалтерлік есеп және ша­
руашылық жұмысын талдау» мамандығы 
бойынша бітірген. Алғаш еңбек жолын Ақтөбе облысының Қандыағаш 
қаласында кәсіптік-техникалық колледждің бас бухгалтері болып бас­
таған. 1987 жылдан бастап Жалағаш ауданында мемлекеттік банкте, 
агробанкте, «Халық» банкінің аудандық филиалында бас бухгалтер 
болып қызмет атқарды. №201 орта мектепте 2009-2013 жылдары бас 
бухгалтер болып абыройлы еңбек етті. Мұнан кейін аудандық қаржы 
бөлімінде бас бухгалтер қызметін атқарып, 2022 жылы құрметті еңбек 
демалысына шықты.

2024 жылы 15 қарашада аяулы анамыздан қапыда айырылып 
қалдық. Ол әкеміз Болат Балымбетов екеуі үш қыз тәрбиелеп өсіріп, 
олардан 6 немере сүйді. Бүгінде қыздары анасының жолын жалғап, әр 
салада абыройлы еңбек етуде. 

Сіз біздің жадымызда мәңгі сақталасыз, аяулы ана. Жатқан жерің 
жайлы, топырағың торқа, иманың жолдас болсын.

2025 жылы, 25 қазан, сағат 12.00-де аудандық «Иманқұл» меші­
тінде аяулы анамыз Смағұлова Алтынкүл Әбілқайқызының жылдық 
асы берілетінін барша ағайын-туыс, құда-жекжат, дос-жаранға хабар­
лаймыз.

Еске алушылар жолдасы, балалары, немерелері

Тарих

Екінші дүниежүзілік соғыстың бар 
ауыртпалығын  еңсерген, жеңісті әкелген  
кешегі кеңес халқының жанкешті 
ерлігін, соғыс зардабын көрмеген, 
көрсе де көрмегендей бетбұрыс 
жасаған батыстың сәуегейлері екінші 
дүниежүзілік соғыс пен оның жеңісінің 
тарихи құндылығына күмән  келтіру 
мақсатында түрлі әрекеттерге барды. 
Батыс «Белгісіз соғыс» атты кинофильмі 
арқылы бұрынғы кеңес халқы үшін азат­
тықтың Ұлы Отан соғысы болған та­
рихи оқиғаларды өздерінің пайдасына 
шешуге тырысты. Мұндай құйтұрқы 
көріністер соғыс тауқыметін басынан 
өткізген ұрпаққа жасалған кешірілмес 
қиянат деп білеміз. 

Ұлы Отан соғысы туралы, ел қор­
ғаудағы тарихи оқиғаларға байланысты, 
жеңісті жақындатқан тылдағы ерен 
еңбеккерлер жайлы мыңдаған тарихи 
еңбек, естеліктер жазылып, Ұлы Отан 
соғысы тарихының алтын қорын байыта 
түсуде. Өткен ғасырдың қырқыншы 
жылдарының екінші жартысынан бас­
тап бұрынғы кеңес әдебиетінің қоры,  
әскери-патриоттық тұрғыда жазыл­
ған  майдан тақырыбы жайлы әде­
би шығармалармен байытыла түсті. 
Майдангер жазушылардың жаңа шы­
ғармашылық тобы қалыптасты. Сон­
дай әдебиетіміздің соны саласын, 
қазақтың біртуар азаматы, Ұлы Отан 
соғысына бастан-аяқ қатысқан, ғұ­
мырының қызықты жылдарын әскери 
өмірге арнаған дивизия командирі, 
бейбіт заманда соғыс, ерлік тақыры­
бында тамаша туындыларды дүниеге 
әкелген гвардия полковнигі Бауыржан 
Момышұлының бұрынғы кеңес-қазақ 
әдебиетінде орны ерекше.

Ұлы Отан соғысының алғашқы күн­
дерінен бастап аты ерлік пен даңққа 
айналған №316 атқыштар дивизия­
сының құрамында батальон коман­
дирі болып, Мәскеуді жаудан қорғауда 
жасаған жанқиярлық ерлігін алғаш 
оқырманға таныстырған жазушы Алек­
сандр Бек «Арпалыс» романында  Бау­
кеңнің жауға қарсы қол бастаудағы 
ширақ қимылын, Мәскеуді қорғаудағы 
соғыстың алғашқы сәтсіз жылдардағы 
ерлігін халыққа жеткізе білді. 

Соғыс жылдарында үнемі қаламы 
қолынан түспеген Баукең майдан жол­
дарын күнделікке түсіріп отырған. Кейін 
бұл еңбектері майдан тақырыбында 
жазылған тамаша туындылар жинағы 
болды. Бауыржан Момышұлы қазақ-
кеңес әдебиетінің майдангер жазу­
шыларының атасы болып қалыптасты. 

     Бүгінгі   әдебиетіміздің  жаңа дәуірін­
де, әлі де қалыптаса қоймаған әскери 
салада Баукеңнің әскери-тактикалық 
соғыс, психологиялық, командалық 
басқару тұжырымдамаларын зерттеп, 
ғылыми еңбек жазамын дегендерге 
теңдесі жоқ дүние, ал ол кісінің қан 
майданда өмір мен өлім арасында бірге 
болған, қанды көйлек жауынгерлерінің, 
командирлерінің ерлік жолын зерттеп 
жазамын деген азаматтарға өзі көзі 
тірісінде айтып кеткендей, олар туралы 
талабы бар жастар бір-бір дастан 
жазуына болады.

Бауыржан Момышұлы соғыстағы 
қанды көйлек қаруласы, туған бауы­
рынан артық көретін, өлгенше Жолтай 
деп сыйлап өткен политрук Жолмұ­
хамбет Бозжанов еді. Баукең өзінің 
«Қанмен жазылған кітап» деген еңбе­
гінде былай деп жазады: 

– Барлаудан оралған жігіттер біз­
ден 25 шақырым  жерде «Середа» се­
лосында топталып жатқан немістерді 
айтып келді. Енді не істеу керек? Сере­
даға тікелей шабуыл жасап, «немістерді 
соғып тоқтату керек»  деген шешімге 
келдік. Батальон сегіз шақырым шепті 
қорғауға алған болатын. Мен де, 
өзге жауынгерлер де ұрысқа тұңғыш 
қатысып отырмыз. Тек Жолмұхамбет 

Бозжанов қана фин соғысына қатысқан 
еді. Ақыры Середаға шабуыл жасау 
міндетін отряд бастығы Хабиболла 
Рахимовқа, саяси жетекшілікті Жол­
мұхамбет Бозжановқа жүктедім. Сол 
күні лейтенант Рахимов, саяси жетекші 
Жолмұхамбет Бозжановтың коман­
далық етуімен біздің №1073 полктің 
№1 атқыштар батальонына барлаушы 
құрам дұшпанды басып алып, «Середа» 
ірі елді мекеніне шабуыл жасап, жау­
дың жүздеген әскері мен офицерін, 
15 автомашинасын жойып жіберді. 
«Шаховаға» баратын жолдың көпірін 
жарды. «Дор-Максимовқа» апаратын 
жолды миналады, бір унтер-офицерді 
тұтқынға алды, қару-жарақ пен бағалы 
құжаттарды қолға түсірді. 

Бұл полкіміздің тарихында бірінші 
рет біздің жауынгерлердің өздерінің ал­
дында бас сауғалап қашқан немістер­
ді көзімен көріп, олардың даусы шыға 
бақырғанын естіген алғашқы ұрысы еді, 
– дейді. 

Соғыстың алғашқы күндерінен бас­
тап Бауыржан күнделік жазып, болған 
ұрыс жағдайын қағазға түсіріп отырған.

Бірде Баукең дивизия командирі, 
генерал Панфиловқа өзі басқаратын 
батальонның іс-қимылын күнделігі ар­
қылы таныстырады. 

– Бұл тарих қой, – дейді генерал. 
– Қанша дәптер күнделік жаздыңыз? 

– дейді ол. 
– Көп. 
– Сізге жазғандарыңызды ретке кел­

тіруге қанша уақыт қажет болады? 
– Екі апта уақыт қажет, – деп жауап 

береді Баукең.
Кейін күнделікті оқып шыққан Лого­

виенко: – Жолдас лейтенант, кез келген 
реляцияның жазылу ерекшелігі болады, 
– деп ақыл айта бастады. 

Бөлменің түкпірінде Бозжанов отыр­
ған. Ол өсиетін үдетіп, саусақпен тізе 
бастады. 

– Соғыста қаза болғандардың 
барлығы батыр, ал өлмегендер – 
батырлық өнегені көрсете алмағандар, 
– деп шектен шыға бастады. 

Бұл өсиетке шыдай алмаған Боз­
жанов: – Мен неге өліп кетпедім екен, 
– деді. 

  Оның осы сөзі өмір бойы жадынан 
шықпайтынын жазған еді батыр Баукең.

«1941 жылы қараша айының соңғы 
күндері батальон Мәскеу үшін ауыр 
шайқастарды басынан кешіп жатқан 
еді. Арада бірнеше күн өткеннен кейін 
қолында үшбу хаты бар Хабиболла 
Рахимов сүйіншілеп  жүгіріп келеді. Ол 
бала секілді қуанышы қойнына сыймай 
маған үшбу хатты ұсынды. Осыдан үш 
ай бұрын әйелім туған балама менің 
келісімімсіз ат қоя алмапты. Кейін 
көкем екеуі маған ұқсатып Бақытжан  
деп ат  қойыпты. Мен кейін бұл хатты 
Бозжановқа оқыттым, ол алақайлап, 
құдды өзінің әйелі ұл тапқандай қуан­
ды. Қайдан тапқанын білмеймін ол 
бір қой сойып, қазақшалап ет асып, 
батальонда кішігірім той жасады. Сөйтіп 
Жолмұхамбет Бозжановтың шілдехана 
тойы оқ қардай борап тұрғанда, қан 
майданның қақ ортасында өтті» деп 
жазады Баукең өзінің күнделігінде.

Алтынның сынығындай болған Жол­
мұхамбет Бозжановты бағалай білген 
батыр Бауыржан «Ақиқат пен аңыз» ро­
ман-диалогының 262-266- беттерінде 
ұшырасатын сұхбатында өз пікірін айт­
қан еді. 

– «Қол көтерген дұшпаннан қорам­
саққа қол жетпей өлген жауды сыйла» 
деген мақалаңызды қандай оқиғаға 
негіздеп шығарып едіңіз? 

– 1941 жылдың 4 желтоқсанында 
біздің әскер Мәскеу түбінен ең алғаш 
шабуылға шықты. Біздің дивизия сол 
тұңғыш шабуылдың алдыңғы легінде 
болды. Алғашқы ауыл босатылды. Тұң­
ғыш тұтқындар қолға түсті. Жаңа боса­

ған бір үйге бас сұққан едім, іле- шала 
саяси жетекші Бозжанов кіріп келді. 

– О не, Жолтай? – дедім мойнымды 
бұрып. 

– Ақсақал, екі немісті тұтқынға алып 
едім. Соны сізге көрсетуге айдап келдім. 
Есік алдына шығып көріңізші, –деді.

Жолтайға еріп сыртқа шығып қара­
сам, бір неміс анадай жерде автоматын 
алға кезенген қалпында өліп жатыр 
екен. Мен қолдарын көтеріп тұрған тірі 
тұтқындардың қасына бармай, өліп 
жатқан немістің жанына жақындадым. 
Оған біраз қарап тұрдым да қасымдағы 
Бозжановқа :

– Ана екі тұтқынға мына өлген 
немісті көмдіріңдер, – деп бұйырдым. 

– Неге?
– Қол көтерген дұшпаннан қорам­

саққа қолы жетпей өлген жауды сыйлау 
керек. 

– Түсінікті.
– «Үлкенді ізетке, кішіні күзетке» 

деген сөзді неге айттыңыз? 
– 1941 жылдың 18 қарашасында 

генерал Панфиловтан Волокаламск 
тасжолының бойындағы Горюны деген 
ауылда жауды бөгеуге екі күн бұйрық 
алдым. Сол кезде дивизияның басқа 
бөлімдері жаңа шепке қарай шегініп, 
орналасуға тиіс еді. Генералдың бұй­
рығын ойдағыдай орындап, үшінші күні 
жау қоршауында қалып, кейін шегіндік. 
Жолда, орман ішінде жалғыз үйге сәл 
тынығуға тоқтағанымызда бірнеше күн 
жаумен шайқасқан, әбден қалжыраған 
жігіттер қисая сала қор етіп ұйқыға 
кетті. Мен штаб бастығы Рахимовқа 
қарап: – Кәне, екеуміздің қайысымыз 
ояу отырамыз? – дедім. 

Сонда анадай жерге жантайған 
Жолмұхамбет Бозжанов орнынан атып 
тұрып: – Ағатай, екеуіңіз де ұйықтаңыз­
дар. Мен тұрайын, мен кішімін ғой, – 
деді. 

Мен Бозжановтың бетіне қарадым 
да: – «Үлкенді ізетке, кішіні күзетке» 
деген, жарайды, сен тұрсаң тұр. Бірақ 
жарты сағатқа қалайда шыда, – дедім. 

Тура жарты сағаттан соң ояндым 
да Бозжановты ұйқыға жатқыздым. 
Бозжанов екі көзі тостағандай, екі 
беті аппақ, шапшаң, шектен тыс кіші­
пейіл, үлкенді аға, кішіні іні тұтатын аса 
бауырмал әрі ақылды, алғыр, батыр 
жігіт еді. Мені жанындай жақсы көре­
тін, мен де оны туғанымнан артық 
есептеймін. 

Жоғарыда айтылғандай, ол менің 
ұйқы-күлкіме, тіпті аузымнан шыққан    
әрбір сөзіме дейін қамқор болып жүре­
тін. Менен өзіне ұнаған кейбір сөздерді 
дереу жазып алып, артынан бірнешеуін 
өзіме әкеліп беруші еді. Жаңағы өзің 
тарихын жазып алған мақал-мәтелдерді 
Жолтай маған өлерінен бір күн бұрын  
табыс етті.

– Аға, ертең шабуылға шығамыз ғой, 
мына сөздеріңізді көк дәптерге көшіріп 
алыңызшы, – деді. 

Сөйтіп қай сөздің қандай жағдайда 
айтылғанына дейін қоса баяндап 
беретін. «Айдындана шапқаннан ажал 
да сескенеді» деп Горюны түбінде 
жауға жалғыз шапқан танкист туралы 
айтқан бір сөзімді планшетіндегі топо­
графиялық картаның ақ жеріне түртіп 
қойған екен. Соны да тауып берді. 
Ертеңіне есіл ер опат болып кетті.

 Жолмұхамбет  Бозжанов қаза бол­
ғаннан кейін оның Алматыда тұратын 
туған ағасы Нұрмұхамбет Бозжановтың 
үйіне әскери бөлімнен қазанама қағаз 
келіпті. 

Бауыржан: – Әй, сен мұны қайдан 
тауып алдың?

– Жолмұхамбеттің ағасы Нұрмұхам­
бет Бозжановтың үйінен.

– Фашистің бетін ғана емес, бөксесін 
де көрдім. Шегінбей шабуылға  шығып 
өлдім. Арманым жоқ аға, – деді ол 
өлерінің алдында. 

Мәскеу түбіндегі 
алғашқы шайқас

ХХ ғасырдағы бір ұлттың дүниені билеудегі, қанқұйлы фашизмнің адам баласына, 
жекелеген ұлттарға, бұрын-соңды тарихта болмаған озбырлығын ұмыта қою қиын. 
«Өткенді білмей, жаңаны жасай алмайсың» дегендей, қазақ жұртына да бұл соғыс қай 
жағынан болсын үлкен шығын әкелгені айтпаса да түсінікті. Майдангер ағаларымыз 
бен апаларымыз 1418 күн алапат соғыста батылдық танытты, олардың ерлігі біздің 
жадымызда мәңгі сақталады. 

– Жолтайдың өлімі өзегімді одан 
сайын өртеп кетті. 

– Сүйген қызының аты Ақлима 
екен. Жолтай екеуінің соғыс басталар 
алдында қатар отырып түскен суретін 
көрдім. Бірақ қазанама келгеннен кейін 
Ақлима Жолтайдың күйігіне шыдай 
алмай құса болып өліпті.

– А, солай ма? Жолтай «Аға, мынау 
сіздің келініңіз болады. Соғыс біткеннен 
кейін осы кісінің қолынан шай ішетін 
боласыз», – деп суретті маған да 
көрсеткені бар еді.

– Сіз қазанамада «Жолтайды май­
дан командованиесі үкімет награ­
дасына ұсынды» деп жазған екенсіз. 
Сол ұсыныс бойынша оған  «Ленин» 
ордені беріліпті. 

– Білемін. 
Осы жолдардың авторы мен ұлы 

нағашым 1972 жылы Алматыдағы 
Мир көшесі №10 үйде тұратын. Соғыс 
жылдары Алматы облыстық Партия 
комитетінің бірінші хатшысы, Қазақ 
ССР Жоғарғы Кеңесінің депутаты, 
ОК бюро мүшесі, 1944 жылдың жел­
тоқсан айында ұшақ апатынан қаза 
болған Жолмұхамбеттің ағасы Нұрмұ­
хамбет Бозжановтың үйінде болдым. 
Нұрекеңнің жолдасы Сәлима апай 
көркіне ақылы сай парасатты, өмірден 
көрген-түйгені мол кісі болатын. Кезінде 
үкімет басшыларымен қарым-қаты­
наста болған, солардан зиялы тәрбие 
алған апаймен суыртпақтай сөз тартып, 
нағашыларым жайлы аздап мағлұмат 
алғанмын. 

Өткен ғасырда жаңа қоғам орнатуда 
аянбай еңбек еткен, аласапыран 
заманда небір қиындықтарды басынан 
кешірген алаштың  осы азаматы жайлы 
оқырман қауым білсін деген мақсатпен 
республикалық, облыстық баспасөз 
беттеріне бірнеше мақал жарияладым. 
Дегенмен «іздеуі жоқтың сұрауы жоқ» 
дегендей, бұл азаматтардың аты еліміз 
егемендік алып, өз қолы өзіне жеткенде 
де елеусіз, ұмыт қалып бара жатқаны 
өкінішті. 

Жетпісінші жылдардың басында 
Нұрмұхамбеттің үйінде 1942 жылдың 
басында госпитальдан емделіп шыққан 
Бауыржан Момышұлы Алматыға дема­
лысқа келгенде, Жолмұхамбеттің ше­
шесіне, ағасы Нұрмұхамбетке көңіл 
айтуға Қазақстан Компартиясы Ор­
талық Комитетінің бірінші хатшысы 
Скварцов, басқа да үкімет мүшелерімен 
келгендегі түсірілген кинохрониканы кө­
рудің сәті түсті. Тарихи кинохроника 
Нұрмұхамбеттің кенже баласы Серіктің 
үйінде сақтаулы.

Бауыржанның Жолмұхамбеттей ба­
тырды дүниеге әкелген шешесіне айтқан 
жүрекжарды сөзі, ел басына күн туған 
шақта, елін қорғауда қас батырдай 
ерлікпен қаза тапқанын, өмірінің ақырғы 
сәтінде өз қолынан жер қойнауына 
бергені жайлы Баукеңнің айтқан сөзінен 
көп нәрсені аңғаруға болады. 

Қайда барсаң да Кеңестің, тота­
литарлық жүйенің зардабы Отанын 
қорғауда өлімге бас тіккен батырларға 
да өзінің салқынын тигізді. Баукең өз 
қолынан Жоғары командованиеге сүйік­
ті политругіне лайықты батыр атағын 
беруге жазған ұсынысы өтпей, «Ленин» 
орденімен марапатталған. 

Төрт жылға созылған Ұлы Отан 
соғысының біз біле бермейтін көлеңкелі 
жақтары көп, ол туралы тарихи де­
ректерге сүйеніп көсілте жаза алмай 
келеміз. Бұл күндері ұлы Абай айт­
қандай, «қолымды мезгілінен кеш 
сермедімнің» күнін кешудеміз. Сол бір 
сұрапыл соғысқа қатысқан ардагерлер 
қазір саусақпен санарлық, ал майдан­
гер әкелерінің тәрбиесін көріп, соғыс 
жылдарын өз аузынан естіген бүгін­
дері пайғамбар жасынан асқан балала­
рының да қатары сиреп келеді. 

Ұлы Отан соғысының тарихы – 
біздің халқымыздың даңқты тарихы, 
бүгінгі келешек ұрпағымыздың тарихы.
Соғыста, бейбіт еңбекте де аты аңызға 
айналған қазақтың біртуар азаматы 
Бауыржан Момышұлының өмір жолы 
өнегеге толы.

Рысбай КӘРІМОВ,
Қазақстан Журналистер 

одағының мүшесі

Шоқпардың сабы жиде ағашынан, басы емен ағашының өзегінен 
сопақша формада жасалған. Басы сабына металл шынжыр ар­
қылы бекітілген, бүлдіргінің орны сақталған. Ұрыста білекке іліп, 
соққы беру үшін ыңғайына қарай бүлдіргі бау  тағылған. Босмойын 
шоқпар  ортасындағы шынжырымен ерекшеленеді. Шынжыр – сап 
пен басты жалғайтын бөлігі. Шоқпардың босмойын аталуы да 
сондықтан. Батыр босмойынды айналдырып келіп соққы бергенде 
еменнің мықты өзегінен жасалған басы жауын ойсырата құлатқан.  
Ұзындығы – 78 см, сабының ұзындығы – 52 см, ұрма бас ұзындығы 
– 20 см, жалғау шынжыр ұзындығы – 6 см.

Шоқпары қазір Жалағаш ауданы Ақсу ауылының тұрғыны, 
батырдың ұрпағы Жақанов Қобланбек Оңласынұлының  төрінде 
ілулі. Қобланбек – Сәрке батырдың  жетінші ұрпағы, тарқатып 
айтатын болсақ, Сәркеден – Бекайдар мен Ақайдар, Бекайдардан 
– Сүттінген, Қашқынбай, Қуат, Медет, Медеттен – Асықбай, Махан, 
Баймен, Маханнан – Еспан, Орман, Доспан, Еспаннан – Жақан, 
Жақаннан – Оңласын, Оңласыннан – Алтынбек, Қобланбек, Еркін 
тараған.

Босмойынның осы күнге дейін жету тарихы белгісіз. Уақыттың 
небір тезінен өткен әулеттің есінде қалмаған. Жақанның қызы  
Еспанова Кеншім қару әке шаңырағында ес білгелі бар екенін, 
Өмірқұл аталығынан тараған ұрпақтың бауырмалдығы мен жана­
шырлығының арқасында құнды жәдігердің сақталғанын айтып 
отырады.

Кеншім Жақанқызының естелігінде «Еспан атамыздың бауы­
ры Орманның баласы Мәди  өз баласы Сауданды Жақан әке­
міздің орнына екінші дүниежүзілік соғысқа жіберген. Еспаннан 
тараған жалғыз ұлды, яғни менің әкемді ұрпақсыз қалмасын деген 
ниетпен соғыстан аман алып қалған екен. Кейін әкем Жақанды 
шешем  Балаймен бірге «Қарақұмға» елсізге мал бағуға  жіберіпті-
міс. Ағайынның бірлігінің арқасында Жақан мен Балайдан Оң­
ласын, Оңдаскүл және мен дүниеге келдік. Талай заманның ала­
сапыранынан өткен Сәрке батырдың босмойын шоқпары менің 
әкем  Жақанның қолына сол кезде өтіп, «Қарақұм» жерінде еш­
кімге сырын білдірмей сақталып келген деп ойлаймын» делінген.

Оңласын атамның ең алғаш қуанышы, жиені ретінде мен 
нағашы атам мен әжемнің үйінде жиі болатынмын. Босмойын 
шоқпардың үй төрінде ілулі тұрғаны есімде. Балалықпен ұстауға 
талпынғанымызда, нағашы әжем Патшагүлдің «Тәйт, ұстама, бұл 
– Ұранды ата шоқпары» деп тоқтатып отыратын. Бала күнімізде 
сырқаттанып қалсақ, осы шоқпармен ұшықтап жататын. Ішкі 
сенімнің жігері ме, әлде батыр баба қасиетінің құдіреті ме, әйтеуір 
дәрі-дәрмексіз ойнап кететінбіз. Бірде жоғары сыныпқа келген 
кезімде, әжемнің кіші қызына ота жасайтынын естіп, ота алдында 
«осы шоқпармен аластайын» деп жанталасқанын көргенім бар. 
«Батырдың шоқпары болса, неге ем-шараға алып бара жатыр?» 
деген ой маза бермей, оны тануға деген қызығушылығымды оятты. 
Сәрке бабамыз батырлығымен қоса бойында емшілік қасиеті 
болғаны көп жағдайда айтыла бермейді. Алла берген тылсым 
қасиеті болған, емшілікті түбегейлі ұстанбаса да, қасындағы 
жауынгерлердің сынған аяқ-қолын салып отырған деседі.

Қорқыт ата атындағы университеттің бірінші курсында 
оқып жүрген кезімде Кереев Мәди Құрманұлы еркін тақырыпта 
реферат жазуымызды тапсырған болатын, ойыма бірден Сәрке 
батырды зерттеу түсе кетті. Жалағаш аудандық  музейінің сол 
кездегі басшысы Ахмет Тілеулиевке келіп, тың деректермен 
қоса Жайық Есіркеповтің «Сәрке батыр» кітабын сыйға алып, 
батыр туралы ой-танымымды кеңейттім. Жайық Есіркеповтың 
кітапшасында келтірілген мәліметтерде құдды шоқпар сипаттала 
айтылғандай дерек бар: «Сәрке батыр Бәйтен батырымен бірге 
талай шайқаста болған. Бәйтен батырдың киелі жолбарысы мен 
бүркіті болған көрінеді. Бірде қарсы келе жатқан қалмақтардың ту 
ұстаушысының қасында бес қаруы сай келе жатқан дәуді көреді. 
Сәрке батыр оза шауып, алдына жетіп барғанда, қалмақтың 
дәуі шалт қимылдап найзасын Сәрке батыр мінген шұбардың 
шылауына қарай ұсына бергенде, емен ағашының безінен 
жасалған сұр шоқпармен салып жібереді. Найзасы қолдан ұшқан 
дәу ақбоз атынан құлап бара жатады. «Әй, қазақ, жастығыңа 
шалттығың сәйкес келді-ау, әттең» деп Аю батыр екі бөлінген оң 
қолын ұстап, аунай бергенде Сәрке батыр ақ сапты найзасымен 
түйреп өткен» деп суреттелген.

Сәрке батырдың босмойын шоқпары алғаш рет Қызылорда 
облыстық тарихи-өлкетану музейінің 85 жылдығы аясында Ас­
тана қаласындағы Ұлттық музейдегі көрмеде қойылып, ғылыми 
айналымға шықты.

Ләззат ЖАЛҒАСБАЙҚЫЗЫ,
Қызылорда облыстық тарихи-өлкетану музейінің 

«Өлке тарихы» ғылыми-зерттеу бөлімінің ғылыми 
қызметкері

Сыр өңірінде Сәрке батырдың босмойын шоқпары 
сақтаулы. Сәрке батыр – Табын руынан тараған Өмірқұл 
байдың бел баласы. Жастайынан ержүрек болып өскен 
Сәркенің алғырлығын байқаған әкесі арнайы адам 
жалдап, ұрыстың әдіс-тәсілдерін үйретіп, бес қаруын 
сай қылған. Жаугершілік заманда батырлар босмойын 
шоқпарды жиі қолданған.

Сәрке батырдың 
босмойын шоқпары

Бас директор
Марат Аралбаев

Спорт
Нәтиже

Спорт мектебінің директоры Дас­
тан Жүсіпов жыл басынан бері жетіс­
тіктерді саралап, мектептің тынысымен 
таныстырды. Ол басшылық қызметке 
келгеніне көп болмаса да, жас спорт­
шылардың біраз жетістікке жетуіне жол 
ашқан. 

Иә, №13 олимпиадалық резервтің 
мамандандырылған балалар мен жас­
өспірімдер спорт мектебі – талай чем­
пионды тәрбиелеген қара шаңырақ. Бү­
гінде мұнда спорттың 13 түрі бойынша 
1 144 жас жаттығады. Тарқатып айтсақ, 
332 жас дзюдо үйірмесінде, 162 жас қа­
зақ күресі үйірмесінде, 32 оқушы бел­
беу күресінде, 66-сы таэквондо үйір­
месінде, 36 жас каратэ үйірмесінде, 
38-і жеңіл атлетика, 120-сы бокс, 40-ы 
ауыр атлетика, 42-сі баскетбол, 36-
сы футбол, 42-сі үстел теннисі, 84-і 
тоғызқұмалақ, 114-і волейбол үйір­
месіне барады. 

– Әріптестерімізбен бірге аудан 
спортын дамытуға қолдан келгенше жұ­
мыс жасап келеміз. Алдағы уақытта да 
осы мақсатта жүйелі жұмыстар жасай 
береміз. Жаттықтырушыларымыздың 
күндіз-түні тынбай төккен терінің арқа­
сында, бүгінде аудан жастары үлкен 
додаларда топ жаруда. Сала саңлақ­
тары байрақты бәсекелерде қарсы­
ласынан жеңісті жұлып алуды дәс­
түрге айналдырған, яғни спортшылар 
әлемдік және Азия чемпионаттары 
мен облыстық жарыстарда әртүрлі 
деңгейде медаль алып, жоғары же­
тістіктерге қол жеткізуде, – дейді Дас­
тан Жұмаділдәұлы.  

Былтыр ауыр атлетикадан  ҚР чем­
пионатында  Али Медетбаев  үш дүркін 
жеңімпаз болды. Ал жеңіл атлетикадан  
Сезім Шығанбай мен Нұрзат Ғалымұлы 
үш дүркін чемпион атанса, Балнұр 
Қалнияз екі дүркін қола  жүлдегері, 
бір рет күміс алқаны иеленген. Белбеу  
күресінен де үздіктер қатарынан көрініп 
жүргендер жоқ емес. Мәселен, Альбина 

Смаил, Заңғар Сырмағанбет, Азамат 
Алихан ҚР чемпионатында үздік үштікті 
түйіндеген. Ал волейболдан қыздар 
арасында өткен ҚР чемпионатында Ақ­
пейіл Маратқызы мен Назым Қанибай 
алғашқы үштіктен көрінген. 

Спортшылар биыл Алматы қала­
сында жеңіл атлетикадан өткен ҚР 
чемпионатында қоржынға 2 алтын, 
1 күміс салған. Мұнан бөлек дәл осы 
спорт түрінен өткен чемпионатта Сезім 
Шығанбай алтын алса, Нұрзат Ғалым­
ұлы мен Балнұр Қалнияз күміс алқамен 
оралған. Ал ауыр атлетикадан Атырау 
қаласында өткен додада Жанарыс 
Дәуренбекұлы қола медальды қанжы­
ғасына байласа, Өскемен қаласында 
өткен чемпионатта Әли Медетбаев ІІ 
орынға лайық деп танылған. Сондай-
ақ Қарағанды қаласында 21 жасқа 
дейінгі спортшылар арасында өткен 
чемпионатта Нұрай Жақсылық ақтық 
мәреде сүрініп, күміс жүлдегер атанған. 
Ал дзюдодан ел чемпионатында Ел­
болсын Төлебиұлы қола медальды 

қанағат тұтқан. Айта кетейік, мұнда 95 
жас – спорт шеберіне үміткер, мұнан 
бөлек 35-і спорт шебері атағын орын­
даған. 

Жалпы тізе берсек, спорт мектебінің 
жеткен жетістігі көп. Олардың ауданда 
спортты жанына серік еткен жастардың 
қатарының артуына сіңірген еңбегі зор. 
Сөзімізге соңғы жылдары ауданда ба­
лаларын спортқа беруге ниетті ата-
аналардың қатары біршама артқаны 
дәлел. 

Аптаның алты күнінде де 4 ауысым 
бойынша жаттығу залы болашақ чем­
пиондардан үзілмейді. Олардың қата­
рында дзюдо үйірмесі де бар. Мұнда ба­
лаларды 8 жастан бастап қабылдайды. 
Қазіргі таңда 200-ге жуық бала үйірмеге 
тұрақты қатысады. Бұл біріншіден, ау­
данда спорт саласының қарқынды да­
мып келе жатқанын көрсетсе, екіншіден,  
жастардың бос уақытын тиімді өткізуге 
спорт мектебінің тигізіп жатқан септігі 
мол екенін білдіреді. 

Ауыл балаларының 
үйірмеден үйренері көп

Айта кетейік, спорт мектебінің фи­
лиалдары тек аудан орталығында ғана 
емес, шалғай ауылдарда да орналас­
қан. Бұл ауыл балаларының уақытын 
тиімді пайдаланып, оларды спортқа 
баулуда нәтижелі жұмысқа бастайды. 
Мәселен, Таң ауылында дзюдо, таэк­
вондо, Қаракеткен ауылында дзюдо, 
М.Шәменов ауылында дзюдо, қазақ кү­
ресі, Ақсу ауылында бокс пен қазақ кү­
ресі үйірмелері бар. 

– Бұл спорт мектебінде 2023 жыл­
дың тамыз айынан бастап қазақ күресі 
үйірмесі жұмыс жасап келеді. Үйірме 
ауыл жастарының уақытын тиімді әрі 
пайдалы өткізуге үлкен үлес қосуда. 
Онда 2-3 сынып оқушылары қабыл­
данады. Қазіргі таңда онда 30 бала 
бар, оның 4-еуі – қыз, 26-сы – ер бала.
Үйірмеге оқушылар аптасына 5 рет 
келеді. Бұл балалардан бөлек жасы 
үйірме талабына жетпеген кішкентай 
ұландардың да күреске қызығушы­
лығы жоғары, – дейді Ақсу ауылындағы 
№13 олимпиадалық резервтің маман­
дандырылған балалар-жасөспірімдер 
мектебінің жаттықтырушысы Ұласхан 
Алпысбай. 

Жаттықтырушының айтуынша, кү­
рестің қыр-сырын жетік меңгерген ақсу­
лық спортшылар бүгінде талай бай­
рақты бәсекеде бозкілемде белдесіп, 
ел намысын қорғап жүр. Олар аудандық 
жарыстармен шектелмей, облыстық, 
республикалық жарыстарда да бақ сы­
нап, жүлделі орындар иеленіп үлгерген. 

Аталған спорт мектебінің бүгінгі 
тынысы мен жетістігі осындай. Чемпион­
дар шығаруды мақсат еткен шаңырақта 
алдағы уақытта да спортшылардың 
жеңіске толы күндері жалғасын тауып, 
аудан мерейін үстем ете беретініне 
сеніміміз мол.

Далада жел ескенмен, зал іші оттай ыстық. Бала 
күндерінен-ақ «Кім мықты?» деп күш сынасып өсетін ер 
жігіттердің бойындағы сол қайсарлық бүгінде бокс өнеріне 
бұрылған. Бапкер Нұрлан әр оқушының қимылын түзеп, ке­
ңесін беріп жатыр. Алдында – болашақ чемпиондар. 

Жетекші бапкер өзі де Жалағаш ауданында дүниеге 
келген. Балалық шағынан спортқа ерекше қызығып өскен. 
Сол қызығушылық оны үлкен арманға жетеледі. Кейін 
Қызылорда қаласындағы Қорқыт ата университетінің «Дене 
шынықтыру және спорт» мамандығын тәмамдап, туған 
жеріне оралып, бапкерлік жолды таңдады. 22 жылдық еңбек 
өтілі бар ол осы уақыттың барлығын бір салаға арнады. 
Бокстың тізгінін ұстап, спорт түрін аудан жастарының сүйікті 
бағытына айналдырды. 

– Басқа да бапкерлер бар. Мен жетекшілік ететін топта 
бүгінде елуге жуық спортшы дайындалып жүр. Балаларды 
негізінен он жастан бастап қабылдаймыз. Осы жастан бастап 
спортқа баулу болашақ жеңімпаздардың іргетасын қалаумен 
бірдей. Қуаныштысы, үйірмеге тек аудан орталығынан ғана 
емес, көрші Ақсу өңірінен де, тіпті былтыр Далдабай елді 
мекенінен де оқушылар қатынап келіп жүрді. Кейде кеш 
батқанша жаттығу залында болатын балаларды көргенде 
ауыл спортының болашағына сенім артасың. Талапты, 
еңбекқор шәкірттер үшін біз де барымызды салып, бағыт-
бағдар беруге тырысамыз, – дейді жаттықтырушы.

Бокс үйірмесі жас ерекшеліктеріне қарай топтарға бөлініп, 
аптасына төрт немесе алты мәрте өткізіледі. Әр сабақ тәртіп 
пен уақытқа бағынған нақты жоспармен өтеді. Алдымен 
спортшылар міндетті түрде дене қыздыру жаттығуларын 
орындайды, зал ішінде жай жүгіру, иілу мен созылу қозға­
лыстары арқылы  шынығады. Бұл – денені жүктемеге дайын­
даудың ең маңызды кезеңі. Одан кейін негізгі дайындық бө­
лімі басталып, спортшылардың күшін, жылдамдығын және 
төзімділігін арттыруға бағытталған жаттығулар орындалады. 
Турникке тартылып, қол бұлшықеттерін шыңдайды. Залда 
арнайы соққы жасауға арналған бокс баллоны бар. Әр спорт­
шы соққы күштерін жетілдіру үшін ауыр темірмен де жаттығу 
жұмыстарын істейді. 

 Бокс – тәртіп пен жауапкершілікті талап ететін спорт. Осы 
қағиданы басты ұстаным еткен спорттық тәлімгер оқушылары 
бүгінде Қазақстан Республикасы чемпионаттарында жүлделі 
орын иеленіп, аудан намысын абыроймен қорғап жүр.

Нұрлан Есжановтың ұйымдастыруымен 2003 жылы 
ашылған бұл үйірме бүгінде 200-ге жуық жас спортшыны бі­
ріктіріп отыр. Өз кезегінде бапкерлік жасаған шәкірттерімен 
бірге жұмыс істейтін оның тәрбиесінде өскен екі оқушы бүгін 
өздері де жаттықтырушы ретінде үйірмеге үлес қосып жүр. 

Қазір жаттықтырушы шәкірттерімен бірге алда өтетін 
маңызды сынға, яғни Ақтөбе қаласында өтетін жасөспірімдер 
арасындағы Қазақстан Республикасының чемпионатына 
дайындық үстінде. Оқу-жаттығу Қызылорда қаласында 
өтеді. Оның айтуынша, Ақтөбедегі жарыстан кейін Өскемен 
қаласында жастар арасындағы Қазақстан чемпионаты өтеді. 
Бұл додаға да бірқатар үздік шәкіртін дайындап жатқанын 
айтты.

– Жыл сайын бізге қажетті құрал-жабдықтар алып беріп 
отырады. Қолдау бар, жағдай жасалған. Мен үшін ең бастысы, 
балалардың ынтасы мен талпынысы.  Әр жетістік – соның 
жемісі. Мақсатымыз – тек Қазақстанды емес, Азияны, әлемді 
бағындыру. Шәкірттеріме үлкен үміт артамын. Олардың 
бойында қайсарлық бар, намыс бар. Сол намыс ертең елдің 
абыройын асқақтатады деп сенемін, –  дейді жетекші бапкер. 

Нұрлан Есжанов бұған дейін облыстық басқарманың 
алғыс хаттарымен марапатталып, өз кәсіби еңбегін айқын 
көрсетіп жүр. Спортқа деген адалдығы оны аудандағы бокс 
саласының дамуына қосқан талантты бапкер ретінде та­
нытып келеді. Қазіргі таңда ол – спорт шеберіне үміткер.  

Бокс спорты Қазақстанға ХХ ғасырдың басында Ресей 
арқылы келген. Десе де қазақтың бір табиғи болмысы бар, 
күш пен намысқа бейім. Қай баланың да бойында күреске 
деген туабіткен қасиет бар сияқты. Бұл қасиеттер ауыл ба­
лаларының күнделікті өмірінен басталып, уақыт өте бокста 
көрініс тапқандай. Бокс – тек қана спорт емес, қазақ рухының 
айнасы, бабадан қалған күрескерлік дәстүрдің жалғасы. 
Аудандағы бокс залы әрдайым өмірге толы.  Мұнда да­
йындық ешқашан тоқтамайды. Рингтегі ұстаздаң еңбегі 
мен талпынысы бірігіп, спорт мектебін жасампаздық пен та­
бандылық мекеніне айналдырған. Осы залдан болашақта елі­
міздің намысын қорғайтын талай спорт үздіктері шығатынына 
сеніміміз мол. 

Гүлжан ЕСЖАН

Чемпиондар шыңдалған спорт мектебі
Ауданда соңғы жылдары 

қарқынды дамып келе 
жатқан саланың бірі – спорт. 
Оған сала саңлақтарының 
республикалық, халықаралық 
дәрежедегі додаларда 
үздік нәтиже көрсетіп 
жүргені дәлел. Сайыпқыран 
спортшыларымыздың 
байрақты бәсекелерде 
қарсыластарын шаң қаптырып, 
жеңісті жолдан жығылмауына 
өздерінің тыңғылықты 
дайындығы мен мемлекет 
тарапынан жасалған қолдау 
үлкен сеп болуда. Өңірде 
аталған саланың дамуына, 
жасөспірімдердің бос уақытын 
тиімді өткізуіне септігін тигізіп 
отырған №13 олимпиадалық 
резервтің мамандандырылған 
балалар және жасөспірімдер 
мектебінің жұмысы жүйелі. 

Апта басындағы таңғы тыныштықта 
Жалағаш ауданындағы № 13 олимпиадалық 
резервтің мамандандырылған балалар-
жасөспірімдер спорт мектебінің есігін 
аштық. Ішке енсең, өмір қайнап жатыр. Бір 
залда таеквандо үйірмесі қызу жаттығуда, 
екінші жақта күрес балалары белдесіп 
жатыр. Ал орта залдағы бокс алаңынан 
қолғап соққан дыбыс пен бапкердің нұсқауы 
естіледі. Бұл – жаттықтырушы Нұрлан 
Есжанов.

Білікті бапкер

Тәжірибелі жаттықтырушы Мақсат 
Рахметовтың айтуынша, үйірмеге 7-8 
жастан бастап қабылдайды. Қазіргі таң­
да мұнда 7 топ бар. Оның 2-еуі – алғаш­
қы даярлық тобы. Мұнан бөлек 3 оқу-жат­
тығу, 2 сауықтыру тобы тағы бар. Алғашқы 
даярлық топтың қатысушылары аптасына 
4 күн, ал оқу-жаттығу тобының спортшы­
лары аптаның алты күнінде залда үзіліссіз 
жаттығу  жасайды. Мақсатпен қатар мұнда 
Олжас Нұрпейісов есімді бапкер де бар. 
Олар үйірмеге қатысатын 87 оқушыны же­
ңіс жолына жетелейді. 

Жаттықтырушының айтуынша, алғаш­
қы даярлық деген бастауыш топ, яғни 
мұнда спортшылар таэквондоның алғаш­
қы қадамын үйренеді. Аяқты дұрыс созу, 
тебу, тізе қалай бүгілу керек, қолды 
қалай жинау керектігін үйренеді. Сон­
дай-ақ таэквондоның тарихы кеңінен ай­
тылып, белгілі спортшылардың жетіс­
тіктері, жарысқа дайындығы туралы 
бейнежазбалар көрсету арқылы баланы 
осы спортқа баулиды. Олар үйірмеге апта­
сына 4 рет келеді. Мұнан бөлек оқу жат­
тығу тобы бар. 

Мұнда қатысушылар әртүрлі әдістер 
арқылы соққыларға төтеп беруді үйреніп, 
жарысқа дайындалады. Ал сауықтыру 
тобы алғашқы даярлық тобына ұқсас. 
Оларда жас ерекшелік жоқ, 7 жастан 17 
жасқа дейінгі спортшылар шыныға береді. 
Жаттықтырушы үйірмеге кейде спорт­
шылар белгілі себептермен келуді тоқ­
татып, спорт мектебінен шыққан жағдай­

да осы сауықтыру тобындағы балаларды 
алдыңғы екі топтың қатарына қосатынын 
айтады. 

– Үйірмеге көбінесе бір мектепте, бір 
сыныпта оқитын оқушылар келеді, яғни 
біреуі бастап келсе, артынан достары да 
үйірмеге қатысуға ниет білдіреді. Осыдан 
бірнеше жыл бұрын бір сыныптан 8 бала 
үйірмеге бастапқыда тұрақты қатысып 
жүрді. Кейін 2-3 рет келмей кетті. Содан 
оқушыларды іздеп мектептеріне бардым. 
Сыныптас достарының айтуымен олардың 
ата-аналарына «таэквондо үйірмесіне 
кеттік» деп компьютермен ойнайтын 
ойын клубына баратынын естідім. Дереу 
компьютер клубына бардым. Расымен 
оқушыларым сол жақта отыр екен. Бар­
лығымен жеке-жеке сөйлесіп, ата-анала­
ры оларға үлкен сенім білдіріп, үміт артып 
отқанын түсіндіріп, жаттығу залына қай­
та алып келдім. Содан кейін олар екін­
ші рет ол жерге аяқ баспай, үйірмеге тұ­
рақты қатысатын болды. Нәтижесінде ҚР 
чемпионатында жеңіске жетіп, алды ҚР 
спорт шеберіне үміткер атағын орындады, 
– дейді жаттықтырушы. 

Айта кетейік, бүгінде үйірмеде 9 оқу­
шы – спорт шеберіне үміткер. Жаттық­
тырушының айтуынша, дайындық бары­
сында туындаған қиындықтан қашып, 
жарыстан жүлдесіз оралғаннан кейін «енді 
бұл спорт түрімен айналыспаймын» деген 
шәкірттері де болған. Әйтсе де қазақта 
«жағың сынса да, сағың сынбасын» деген 
сөз бар. Әр жарыстан кейін «біз бұдан да 

биік белесті бағындырамыз» деп алдарына 
нақты мақсат қойған спортшылар бүгінде 
біліммен қатар спорттың қазанында қай­
нап, түрлі додаларда топ жарып жүр. 
Аталған үйірменің ауыз толтырып айта­
тындай мақтан тұтар шәкірттері жетер­
лік. Қай жағынан алып қарасаңыз да жат­
тықтырушы өз ісінің білікті маманы, нағыз 
шебері болса, сол спорттан көптеген чем­
пиондар шығатыны даусыз. 

Мәселен, былтыр Нұрдәулет Серікұлы 
мен Жасмин Болатбекова облыс чем­
пионатының жеңімпазы атанса, Назерке 
Нұрланқызы мен Сара Назарбаева қола 
жүлдегер атанған. Сондай-ақ Нұрдәулет 
Серікұлы Ташкентте өткен халықаралық 
турнирде жеңіс тұғырынан көрінген. Ал 
Диас Шәки мен Аяназ Сұлтанбек Тараз 
қаласында Б.Түлкеевті еске алуға арнал­
ған халықаралық турнирде қоржынға қола 
салды. 

Биыл Дінмұхамед Дәуренбекұлы, 
Санжар Мұратбек, Жәния Нұржанқызы 
облыс чемпионатында алтыннан алқа 
тақса, Бегалы Сайылбек пен Нұрислам 
Қарымсақов үздік үштікті түйіндеген. 
Сондай-ақ Нұрай Жақсылық 73 келі 
салмақ дәрежесінде күміс жүлде ие­
гері атанған. Әрине, мойынға таққан 
алқада тынымсыз еңбек пен төгілген 
тер бары даусыз. Тізе берсек, мұндағы 
спортшылардың жетістігі көп. Бұл –   
спортшылардың тыңғылықты дайын­
дығы мен олардан чемпион шығаруды 
мақсат еткен бапкерлердің еселі ең­
бегінің жемісі. Десе де олар мұнымен 
шектелмей, әлі талай аудан абыройын 
асқақтатуды мақсат еткен. Шәкірттерін 
биік шыңға баулыған білікті бапкерлер 
алдағы уақытта да оларды шымыр етіп 
тәрбиелемек.

Сезім НҰР

Спортты серік еткен саңлақтар
Таэквондо – шығыс күрестеріне жататын ұрыстық спорттың бір 

түрі. Корей халқының ұлттық спорты ретінде танымал. Біз барған 
№13 олимпиадалық резервтің мамандандырылған балалар 
және жасөспірімдер мектебінде аталған спорт түрінен 2009 жылы 
арнайы  үйірме ашылған. Содан бері үздіксіз жұмыс жасап келе 
жатқан үйірменің бүгінде жеткен жетісітігі аз емес. 

Ақтоты ЕРЖАНҚЫЗЫ


